
 
 
 
 

ᐱᕙᓪᓕᐊᔪᑦ ᓴᖅᑭᑎᑕᐅᔪᑦ 
 

ᐱᓕᕆᖃᑎᒌᖃᑦᑕᕐᓂᐅᓂᐊᖅᑐᖅ ᐅᔾᔨᕈᓱᓕᖅᑎᑦᑎᔪᒪᒧᑦ 
ᐅᔭᕋᖕᓂᐊᕐᕕᖕᓄᑦ-ᐊᒃᑐᐊᓂᖃᖅᖢᓂ ᐊᔪᕈᓐᓃᖅᓴᕐᓂᐅᖃᑦᑕᕋᔭᖅᑐᖅ 

ᐅᖃᐅᓯᐅᕗᖅ   
 
ᐃᖃᓗᒃᑑᑦᑎᐊᒥ, ᓄᓇᕗᒻᒥ (ᓄᕕᐱᕆ 27, 2007-ᖑᑎᓪᓗᒍ) – ᐅᑯᐊ, ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᑦ, ᕿᑎᕐᒥᐅᑦ 
ᐱᕙᓪᓕᐊᑎᑦᑎᓂᕐᒧᑦ ᑲᒥᓴᓇᖏᑦ, Miramar Hope Bay ᓕᒥᑎᑦ-ᑯᑦ, ᓄᓇᕗᒻᒥᐅᓄᑦ ᐅᑭᐅᖅᑕᖅᑐᒧᑦ ᓯᓚᑦᑐᖅᓴᒃᕕᒃ 
ᐃᓕᓐᓂᐊᖅᑐᓕᕆᔨᒃᑯᓪᓗ ᐋᖅᑭᖃᑦᑕᐅᑎᓯᒪᓕᕐᒪᑕ ᑎᑎᕋᖅᓯᒪᔪᓂᒃ ᑐᑭᓯᐅᒪᖃᑦᑕᐅᑎᓂᕐᒧᑦ ᐊᖏᖃᑎᒌᒍᑎᒥᒃ 
ᐋᖅᑭᒃᓯᒪᓕᖅᑎᑦᑎᔪᒪᒧᑦ ᐱᓕᕆᖃᑎᒌᖕᓂᒃᑯᑦ ᐱᓕᕆᐊᖑᓇᔭᖅᑐᓂᒃ ᐃᓕᓐᓂᐊᖅᑐᓕᕆᓂᕐᒥ, ᐃᖅᑲᓇᐃᔭᖅᑎᒋᔭᐅᕙᒃᑐᓄᑦ 
ᖃᐅᔨᓴᕐᓂᕐᒥᒃ, ᐊᔪᕈᓐᓃᖅᓴᖅᑎᑦᑎᓂᕐᒥᒡᓗ ᐊᒃᑐᐊᓂᓕᖕᓄᑦ ᐅᔭᕋᖕᓂᐊᕐᕕᖕᓂ ᐱᕕᒃᓴᐅᖃᑦᑕᕋᔭᖅᑐᓄᑦ. ᑖᒃᑯᐊ ᑎᑎᕋᖅᓯᒪᔪᑦ 
ᑐᑭᓯᐅᒪᖃᑦᑕᐅᑎᓂᕐᒧᑦ ᐃᓚᓯᒪᓂᐊᕆᕗᑦ ᐱᓕᕆᐊᒃᓴᓂᒃ ᓲᕐᓗ ᐱᕙᓪᓕᐊᓂᕐᒧᑦ ᐃᖅᑲᓇᐃᔭᖅᑎᐅᓛᕐᓂᕐᒧᑦ 
ᖃᐅᔨᑎᑕᐅᒃᑲᓐᓂᕐᓂᕐᒧᑦ ᐱᓕᕆᐊᖑᕙᒃᑐᓄᑦ, ᓅᑉᐸᓪᓕᐊᓂᕐᒧᑦ ᐃᖅᑲᓇᐃᔮᕆᔭᐅᓂᐊᖅᑐᓄᑦ ᐱᓕᕆᐊᖑᕙᒃᑐᓄᑦ, 
ᓇᓗᓇᐃᒃᑯᑕᖃᕐᓂᕐᒧᑦ ᓇᓗᓇᐃᔭᖅᑕᐅᓯᒪᓂᕐᒧᓪᓗ ᐊᑐᖅᑕᐅᔭᕆᐊᖃᖅᐸᒃᑐᓄᑦ ᐱᔾᔪᑎᖃᕐᓗᑎᒃ ᐋᖅᑭᒃᓯᓂᕐᒧᑦ ᐊᔭᖅᑭᑦᑕᙱᑦᑐᒥᒃ 
ᐊᑐᖅᑕᐅᓇᔭᖅᑐᒥᒃ ᐱᔨᑦᑎᕋᕐᓂᕆᔭᐅᕙᒃᑐᓄᑦ ᐃᓕᓐᓂᐊᓕᓵᖅᑐᓂᑦ ᐊᔪᙱᓐᓂᓕᖕᓄᑦ 12-ᒥᒃ ᐃᓐᓇᐃᑦ 
ᐊᔪᕈᓐᓃᖅᓴᕐᓂᕆᕙᒃᑕᖏᓐᓄᑦ. 
 
“ᐱᓕᕆᖃᑎᒌᖕᓂᕆᔭᐅᕙᒃᑐᑦ ᓄᓇᓕᖕᒥᐅᑕᐅᖃᑎᒌᙱᑦᑐᓄᑦ, ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, ᒐᕙᒪᒃᑯᓐᓄᒃ 
ᐃᖅᑲᓇᐃᔭᕐᕕᐅᕙᒃᑐᓄᓪᓗ ᐱᒻᒪᕆᐊᓘᕗᑦ ᖃᐅᔨᒪᑦᑎᐊᕋᓱᖕᓂᐊᕐᓗᓂ ᓄᓇᕗᒻᒥᐅᑦ ᐱᑎᑕᐅᖃᑦᑕᕋᓗᐊᕐᒪᖔᑕ 
ᐊᖏᒡᓕᕙᓪᓕᐊᔪᒥᒃ ᐱᕚᓪᓕᕈᑕᐅᕙᒃᑐᓂᒃ ᐱᕙᓪᓕᐊᓂᕐᒧᑦ ᐱᓕᕆᓂᕆᔭᐅᔪᓂᑦ,” ᐅᖃᓚᐅᖅᑐᖅ ᑕᐃᒪᓐᓇ ᒥᓂᔅᑕᕆᔭᐅᔪᖅ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐃᐊᑦ ᐲᑯ.  “ᐱᓪᓗᐊᑕᐅᓂᕆᔭᖓ ᖃᐅᔨᓴᕐᓂᐊᕐᓗᓂ ᐱᕙᒌᔭᖅᐸᓪᓕᐊᓂᐊᕐᓗᓂᓗ ᐅᓇᐅᕗᖅ, 
ᓄᓇᕗᒻᒥ ᓄᓇᓕᖕᓂ ᐊᔪᕈᓐᓃᖅᑕᐅᕙᒃᑐᓄᑦ ᑐᓴᖅᑕᐅᔪᒃᓴᓄᑦ ᐊᑐᖅᑕᐅᕙᒃᑐᖅ (NCSIS-ᖑᓂᕋᖅᑕᐅᕙᒃᑭᓪᓗᓂ) ᑖᒃᑯᐊᓗ 
ᖃᖓᑦᑎᐊᒃᑯᑦ ᑲᓇᑕᓕᒫᒥ ᐃᓕᓴᕆᔭᐅᓂᖃᓚᐅᖅᖢᑎᒃ ᑲᔪᓯᑎᑦᑎᕙᓪᓕᐊᑦᑎᐊᕐᓂᖏᓐᓄᑦ.  NCSIS-ᑯᖅ ᓴᖅᑭᑎᑕᐅᕙᓪᓕᐊᕙᒃᐳᑦ 
ᓄᓇᓕᒃᑎᒍᑦ, ᐃᑲᔪᖅᐸᒃᖢᑎᒃ ᓄᓇᕗᒻᒥᐅᓂᒃ ᐱᕕᒃᓴᐅᕙᒃᑐᓂᒃ ᐃᖅᑲᓇᐃᔭᕐᓂᕐᒧᑦ ᐊᑐᖅᑎᑦᑎᕙᒃᖢᑎᒃ ᖃᐅᔨᒪᓕᕐᓂᒃᑯᑦ 
ᐊᔪᙱᓐᓂᕆᔭᖏᓐᓂᒃ ᐊᔪᕈᓐᓃᖅᓴᕆᐊᖃᕐᓂᕐᒧᓪᓗ ᐱᔭᕆᐊᖃᖅᐸᒃᑕᖏᓐᓂᒃ. NCSIS-ᑯᑦ ᑐᓂᓯᖃᑦᑕᕐᓂᐊᖅᐳᑦ 
ᐱᔭᐅᔭᕆᐊᖃᖅᐸᒃᑐᓂᒃ ᑎᑎᕋᖅᓯᒪᔪᓂᒃ ᐊᕕᒃᓯᒪᓂᐅᔪᓄᑦ ᐊᔪᕈᓐᓃᖅᓴᕐᓂᕐᒧᑦ ᑲᑎᒪᔨᕋᓛᕆᔭᐅᕙᒃᑐᓂᒃ ᓇᓗᓇᐃᖅᓯᓗᑎᒃ ᑭᓱᑦ 
ᐊᔪᕈᓐᓃᖅᓴᖅᑕᐅᔭᕆᐊᖃᕐᒪᖔᑕ, ᓇᓂᓗ ᖃᖓᙳᖅᐸᓪᓗ,” ᑕᐃᒪᓐᓇ ᐲᑯ ᐃᓚᓯᓚᐅᖅᑐᖅ. 
 
ᑖᓄᓪᑦ ᕼᐊᕕᐅᔭᖅ, ᐊᖓᔪᖅᑳᕆᔭᐅᔪᖅ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, ᐅᖃᓚᐅᖅᑐᖅ ᐃᒪᓐᓇ: “ᐅᑭᐅᖅᑕᖅᑐᒥ 
ᐃᓂᒋᔭᕗᑦ ᐊᑐᖅᓯᒪᕗᖅ ᐱᕈᖅᐸᓪᓕᐊᒻᒪᕆᖕᓂᕆᔭᐅᔪᒥᒃ ᐅᔭᕋᖕᓂᐊᕐᕕᒋᔭᐅᔪᒃᑯᑦ ᐊᕐᕌᒎᓵᖅᑐᓂ ᖃᔅᓯᐊᕐᔪᖕᓂ ᐊᑐᓵᖅᑕᑦᑎᓐᓂ. 
ᑕᒪᓐᓇ ᐱᓕᕆᖃᑎᒌᖕᓂᕆᔭᐅᔪᖅ ᐃᓚᓯᓂᐊᖅᑐᖅ ᐱᓇᔪᒡᕕᒋᕙᒃᑕᑦᑎᓐᓂᒃ ᓴᖅᑭᔮᓕᖅᑎᑦᑎᔪᒪᓂᕆᔭᑦᑎᓐᓂᒃ 
ᑐᕌᕆᔪᒪᓯᒪᔭᑦᑎᓐᓂᒃ ᖃᐅᔨᒪᑦᑎᐊᕋᓱᖕᓂᕐᒥᒃ ᐃᓄᐃᑦ ᐱᕚᓪᓕᖅᑎᑕᐅᕙᒃᑲᓗᐊᕐᒪᖔᑕ ᑕᒪᑐᒪᙵᑦ ᐱᕙᓪᓕᐊᓂᕆᔭᐅᔪᒥᑦ.” 
 
ᓯᕗᓪᓕᖅᐹᖅ ᐱᓕᕆᐊᒃᓴᖅ ᑲᔪᓯᑎᑕᐅᕙᓪᓕᐊᔪᖅ ᑕᒪᑐᒪ ᓄᑖᑉ ᐊᖏᖃᑎᒌᖕᓂᕆᔭᐅᔫᑉ ᐊᑖᒍᑦ ᐅᓇᐅᕗᖅ, ᑲᑐᔾᔭᐅᓪᓗᓂ-
ᑮᓇᐅᔭᖃᖅᑎᑕᐅᓪᓗᓂ ᐋᖅᑭᒃᓱᖅᑕᐅᓪᓗᓂᓗ ᓄᓇᐅᑉ ᐊᑖᓃᖦᖢᓂ ᐊᔪᕈᓐᓃᖅᓴᕐᓂᕆᔭᐅᕙᒃᑐᖅ ᑕᒪᓐᓇᓗ 
ᑲᔪᓯᑎᑕᐅᓯᒋᐊᕈᒫᖅᖢᓂ ᐊᕐᕌᒍ ᓄᑖᖅ ᐱᒋᐊᓕᓵᖅᐸᑦ. ᑖᓐᓇ ᐱᓕᕆᐊᒃᓴᖅ ᐱᒻᒪᕆᐊᓘᕗᖅ ᕿᑎᕐᒥᐅᑕᕐᓄᑦ ᑕᒪᓐᓇ 
ᐅᔭᕋᕐᓂᐊᕐᓂᖅ ᐱᓕᕆᐊᖑᕙᓪᓕᐊᓕᖅᑎᓪᓗᒍ ᓄᓇᐅᑉ ᐊᑖᓂ ᕿᑎᕐᒥᐅᓂᒡᓗ ᑐᓂᓯᔾᔪᑕᐅᓂᐊᖅᖢᓂ ᓅᑎᑕᒃᓴᐅᔪᓂᒃ 
ᐊᔪᕈᓐᓃᖅᑕᐅᕙᒃᑐᓂᒃ ᓇᓗᓇᐃᒃᑯᑕᖃᓕᕐᓂᕐᒥᒡᓗ ᐃᖅᑲᓇᐃᔮᖃᕈᓐᓇᖅᓯᓗᑎᒃ ᕿᑎᕐᒥᐅᑦ Doris North-ᖑᓂᕋᖅᑕᐅᔪᒥ 
ᐱᓕᕆᐊᖑᔪᒥ ᐊᓯᖏᓐᓂᓗ. 
  
“Miramar-ᑯᑦ ᐱᔭᒃᓴᕇᓐᓇᐅᔭᖅᐸᐃᑦ ᐱᐅᓂᖅᐹᒃᑯᑦ ᐃᑲᔪᖅᐸᒡᓗᑕ ᑕᒪᑐᒧᖓ ᐊᕕᒃᓯᒪᓂᕆᔭᐅᔪᒧᑦ ᓇᖕᒥᓂᕐᓗ 
ᐃᖅᑲᓇᐃᔭᖅᑎᑖᖅᐸᓪᓕᐊᓂᕆᖃᑦᑕᓕᖅᑕᑦᑎᓐᓄᑦ ᑎᓕᐅᕆᓗᑕ ᐱᐅᓯᑎᑦᑎᒋᐊᕐᓗᑕᓗ ᐃᓕᓐᓂᐊᕐᓂᕆᔭᐅᔪᓂᒃ 
ᐊᔪᕈᓐᓃᖅᓴᕐᓂᕆᔭᐅᔪᓂᒡᓗ ᓄᓇᕗᒻᒥ, ᐱᓗᐊᙳᐊᖅᖢᓂ ᕿᑎᕐᒥᐅᓂ,” ᑑᓂ ᐅᐊᓪᔅ ᑕᐃᒪᓐᓇ ᐅᖃᓚᐅᖅᑐᖅ, ᑖᓐᓇ Miramar-
ᑯᑦ ᐊᖓᔪᖅᑳᕆᓪᓗᓂᐅᒃ ᐊᐅᓚᑦᑎᔨᓪᓗᐊᑕᕆᓪᓗᒍᓗ.  “ᑕᐅᑐᒃᑕᕗᑦ ᐃᑲᔪᕐᓂᕆᕙᒃᑕᕗᑦ ᑕᒪᑐᒧᖓ ᐱᒋᐊᖅᑕᐅᓯᒪᔪᒧᑦ 
ᐱᕈᖅᐸᓪᓕᐊᑎᑦᑎᓂᕆᓪᓗᑎᒍ ᑕᐅᕙᓂ ᐃᓂᒋᔭᐅᔪᒥ ᐊᕕᒃᓯᒪᓂᐅᔪᒥ. ᐱᔪᒃᓯᓂᖃᑦᑎᐊᖅᐳᒍᑦ ᐃᓚᐅᓂᕆᔭᑦᑎᓐᓂᒃ ᑕᒪᑐᒧᖓ 

ᑲᔪᓯᓂᖃᑦᑎᐊᖅᑐᒧᑦ ᐱᔭᒃᓴᒧᑦ ᓂᕆᐅᒋᔭᖃᖅᖢᑕᓗ ᑲᔪᓯᑎᑦᑎᕙᓪᓕᐊᖏᓐᓇᕐᓂᐊᕐᓂᑦᑎᓐᓂᒃ ᐃᖅᑲᓇᐃᔭᖅᑎᑦᑎᕙᓪᓕᐊᓂᕐᒥᒃ 
ᓄᓇᕗᒻᒥᐅᓂᒃ, ᐱᓗᐊᙳᐊᖅᖢᓂ ᑕᒪᒃᑯᓂᖓ ᐊᓂᒍᐃᓯᒪᔪᓂᒃ ᑕᒪᑐᒥᖓ ᐱᓕᕆᐊᒃᓴᕆᑎᑕᐅᖃᑦᑕᖅᑐᒥᒃ.” 

ᑐᓴᖅᑕᖃᒃᑲᓐᓂᕈᒪᓐᓂᕈᕕᑦ ᖃᐅᔨᒋᐊᕐᕕᒋᓗᒋᑦ: 
ᐳᕉᔅ ᕆᒡᐱ    ᕗᕆᑦ ᐃᓚᐃᐊᔅ   ᐊᓕᒃᔅ ᐳᑳᓐ 
ᐃᓕᓐᓂᐊᖅᑐᓕᕆᔨᒃᑯᑦ      ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒋᖏᑦ Miramar Hope Bay Ltd. 
867-975-5619    867-983-2458   604-759-3450 

